
 9 Aprelin 8-də
 9 Bakıda və Abşeron yarımadasında 

dəyişkən buludlu olacağı, arabir tutulacağı, 
əsasən yağmursuz keçəcəyi gözlənilir. Lakin 
gündüz bəzi yerlərdə çiskinli olacağı ehtimalı 
var. Gecə və səhər saatlarında duman olacaq. 
Cənub-şərq küləyi əsəcək, günün ikinci yarı-
sında mülayim şimal-qərb küləyi ilə əvəz olu-
nacaq. Gecə 8-11°, gündüz 16-19° isti olacaq. 
Atmosfer təzyiqi 761 mm civə sütunu, nisbi 
rütubət 65-75 faiz olacaq. 

 9 Naxçıvan şəhəri, Culfa, Ordubad, 
Sədərək, Şahbuz və Şərur rayonlarında 
bəzi yerlərdə arabir yağıntılı olacağı gözləni-
lir. Ayrı-ayrı yerlərdə intensiv olacağı, şimşək 
çaxacağı, dolu düşəcəyi, dağlıq rayonlarda 
qar yağacağı ehtimalı var. Axşam yağıntılar 
tədricən kəsiləcək. Arabir duman olacaq. Qərb 
küləyi əsəcək, bəzi yerlərdə arabir güclənə-
cək. Gecə 6-11°, gündüz 17-22° isti olacaq. 

 9 Xankəndi, Şuşa, Xocalı, Xocavənd, 
Ağdam, həmçinin Daşkəsən-Gədəbəy ra-
yonlarında bəzi yerlərdə arabir yağıntılı ola-

cağı, qar yağacağı gözlənilir. Şimşək çaxaca-
ğı, dolu düşəcəyi ehtimalı var. Bəzi yerlərdə 
duman olacaq. Qərb küləyi əsəcək, bəzi yer-
lərdə arabir güclənəcək. Gecə 1-6°, gündüz 
9-14° isti olacaq. 

 9 Şərqi Zəngəzur: Cəbrayıl, Kəlbə-
cər, Qubadlı, Laçın, Zəngilan rayonlarında 
bəzi yerlərdə arabir yağıntılı olacağı, dağlıq 
rayonlarda qar yağacağı gözlənilir. Ayrı-ayrı 
yerlərdə intensiv olacağı, şimşək çaxacağı, 
dolu düşəcəyi ehtimalı var. Bəzi yerlərdə du-
man olacaq. Qərb küləyi əsəcək, bəzi yerlərdə 
arabir güclənəcək. Gecə 1-6°, gündüz 9-14° 
isti olacaq. 

 9 Qazax, Gəncə, Goranboy, Tərtər, 
Füzuli rayonlarında bəzi yerlərdə arabir 
yağıntılı olacağı gözlənilir. Ayrı-ayrı yerlərdə 
intensiv olacağı, şimşək çaxacağı, dolu düşə-
cəyi, yüksək dağlıq ərazilərdə qar yağacağı 
ehtimalı var. Axşam yağıntılar tədricən kəsilə-
cək. Bəzi yerlərdə duman olacaq. Qərb külə-
yi əsəcək, bəzi yerlərdə arabir güclənəcək. 
Gecə 7-10° , gündüz 15-20° isti olacaq. 

 9 Balakən, Zaqatala, Qax, Şəki, 
Oğuz, Qəbələ, İsmayıllı, Ağsu, Mingəçe-
vir, Şamaxı, Siyəzən, Şabran, Xızı, Quba, 
Xaçmaz, Qusar rayonlarında bəzi yerlərdə 

arabir yağıntılı olacağı, dağlıq rayonlarda qar 
yağacağı gözlənilir. Ayrı-ayrı yerlərdə inten-
siv olacağı, şimşək çaxacağı, dolu düşəcəyi 
ehtimalı var. Bəzi yerlərdə duman olacaq. 
Qərb küləyi əsəcək, bəzi yerlərdə arabir 
güclənəcək. Gecə 5-10°, gündüz 12-17° isti, 
dağlarda gecə 3° şaxtadan 2°-dək isti, gün-
düz 3-8° isti olacaq. 

 9 Yevlax, Göyçay, Ağdaş, Kürdəmir, 
İmişli, Ağcabədi, Beyləqan, Sabirabad, 
Biləsuvar, Saatlı, Şirvan, Hacıqabul, Sal-
yan, Neftçala rayonlarında bəzi yerlərdə 
şimşək çaxacağı, arabir yağış yağacağı göz-
lənilir. İntensiv olacağı, dolu düşəcəyi ehti-
malı var. Axşama doğru qərb rayonlarından 
başlayaraq yağıntılar tədricən kəsiləcək. Bəzi 
yerlərdə duman olacaq. Qərb küləyi əsəcək, 
bəzi yerlərdə arabir güclənəcək. Gecə 6-11°, 
gündüz 17-22° isti olacaq. 

 9 Masallı, Yardımlı, Lerik, Lənkəran, 
Astara rayonlarında əsasən yağmursuz 
keçəcək. Lakin gündüz bəzi yerlərdə şimşək 
çaxacağı, yağış yağacağı gözlənilir. Bəzi yer-
lərdə duman olacaq. Şimal-şərq küləyi əsə-
cək, bəzi yerlərdə arabir güclənəcək. Gecə 
6-9°, gündüz 14-18°, dağlarda gecə 5-7°, 
gündüz 9-14° isti olacaq. 

8 aprel 2023-cü il, şənbə16

 “Xalq qəzeti”nin baş redaktoru Əflatun Amaşov Bakının Qaradağ Rayon İcra 
Hakimiyyətinin başçısı Süleyman Mikayılova qardaşı

 BAĞIR MİKAYILOVUN

vəfatından kədərləndiyini bildirir və dərin hüznlə başsağlığı verir.
                                                                                                                                                  

“Xalq qəzeti”nin kollektivi İslam Əməkdaşlıq Təşkilatına üzv Dövlətlərin 
 Jurnalistləri Assosiasiyasının sədri Fazil Abbasa anası

 NƏNƏŞ XANIMIN
vəfatından kədərləndiyini bildirir və dərin hüznlə başsağlığı verir.

                                                                                                                                                  
Bakı Slavyan Universitetinin rektoru Anar Nağıyev və universitetin profes-

sor-müəllim heyəti görkəmli alim 

VİLAYƏT HACIYEVİN 
vəfatından kədərləndiklərini bildirir, mərhumun ailəsinə və yaxınlarına dərin 

hüznlə başsağlığı verirlər.

ALLAH RƏHMƏT ELƏSİN

+994(51) 280-16-44

“James Webb” Uranın ən 
aydın fotosunu çəkib

“James Webb” kosmik teleskopu Uran planetinin bütün təfərrüatları ilə və 
hər zamankindən daha aydın görməyə imkan verir.

Günəşdən yeddinci sırada yerləşən 
Uran bu günə qədər yalnız “Voyager 2” 
kosmik gəmisi və “Keck” ilə müşahidə 
edilib. Donmuş mantiya, hidrogen və 
helium qazlarından ibarət olan planeti 
“James Webb” tərəfindən indi daha ay-
dın fotosu çəkilib. Üstəlik, aparat daha 
əvvəl gördüyümüz şəkillərdə planetin 
gözə dəyməyən zəif halqalarını da açıq 
şəkildə ortaya çıxarıb. Planetdəki bu-
ludlar və ən parlaq peyklər də telesko-
pun obyektivinə tuş gəlib.

“James Webb” planetdə atmos-
ferdəki buludlardan yaranan parlaq 
ləkələri də qeydə alıb. Ancaq  bu təs-
virin ən maraqlı hissəsi deyil, daha bö-
yük şəkildə görünə bilən ağ sahəsidir. 
Bu sahə planetin tamamilə buzla örtül-
müş hissəsidir. Teleskop sayəsində biz 
bu ərazini ilk dəfə bu qədər aydın görə 
bilirik. Maraqlıdır ki, bu ərazi birbaşa 
Günəş işığında görünsə də, planetin 
payız mövsümündə yox olur. 

Uranın 13 halqasından biz yalnız 
11-ni görə bilirik. Bunun səbəbi, digər 
iki halqanın güclü işıq əks etdirməsi 
nəticəsində bir-birinə qarışmış görün-

məsidir.
Bu fotoda Uranın 27 peykinin ha-

mısı görünmür. Çünki bu peyklərin 
çoxu o qədər kiçikdir və işığı o qədər 
az əks etdirir ki, onları müşahidə etmək 
çətindir. Yuxarıda gördüyümüz 6 peyk 
Titania, Oberon, Miranda, Pak, Ariel və 
Ubrieldir.

NASA-nın açıqlamasına görə, bu 
foto cəmi 12 dəqiqəlik fokuslanmanın 
məhsuludur. Ümid edək ki, tezliklə Uran 
haqqında daha ətraflı təsvirlər və məlu-
matlar əldə etmək mümkün olacaq.

Aytən NƏCƏFOVA,  
“Xalq qəzeti”

Qış Parkında yaz əhvalı

6 Aprel – İnkişaf və Sülh Naminə Beynəlxalq İdman Günü münasibətilə Gənclər 
və İdman Nazirliyinin Qış Parkında və Böyükşor Bulvarında quraşdırıldığı 
xüsusi zonalarda “Sağlam həyat” adlı idman tədbirləri sonrakı günlərdə də 
davam etdi. İştirakçılar 14 yaş qrupunda (6-8, 9-10, 11-12, 13-15, 16-17, 18-24, 
25-29, 30-34, 35-39, 40-44, 45-49, 50-54, 55-59 və 60+ yaş), güclərini sınadılar.

Biz də Qış Parkını ziyarət edib, 
əlamətdar idman tədbirində iştirak edən-
lərlə görüşdük. Onların arasında bir qrup 
məktəbli və müəllimələri diqqətimizi cəlb 
etdi. Öyrəndik ki, aksiyaya qoşulan ye-
niyetmə fidanlar arasında Bakı  şəhəri 
Nəsimi rayonu Yusif Mirzəyev adına 
44 nömrəli tam orta məktəbin şagird və 
müəllim heyəti də yer alır.

İxtisaslaşdırılmış Bakı Gimnastika 
Məktəbinin məşqçi-müəllimi, akrobati-

ka üzrə SSRİ  idman ustası Rəna Ma-
nafova dedi:

 – Bu gün buraya gəlişimizin məqsədi 
cəmiyyətdə əhali arasında sağlam həyat 
tərzinin təbliği olan, Gənclər və İdman 
Nazirliyi tərəfindən təşkil edilən “Sağlam 
həyat” günləri adlı idman tədbirində işti-
rak etməkdir. Bizim təmsil etdiyimiz mək-
təbin 5, 7 və 8-ci sinif şagirdləri idman 
tədbirində həvəslə çıxış edirlər. Burada 
uşaqlar iki zonada yarışırlar. Həm atleti-

ka, həm də gimnastika hərəkətləri üçün 
quraşdırılmış qurğularda məktəblilər güc-
lərini sınayırlar. 

Həmsöhbətim əlavə etdi ki, ərazidə 
müxtəlif yaş qrupları üçün atletika  və 
gimnastika hərəkətlərinin sərbəst icrası 
məqsədilə qurğular quraşdırılıb, xüsusi 
zolaqlar yaradılıb. 

Qeyd edək ki, 30, 60, 100 və 500 
metr məsafəyə qaçış, yerindən uzunlu-
ğa (məsafəyə) tullanma, tibbi topun (1 
kq) məsafəyə atılması, tennis topunun 
hədəfə atılması, dayaqlı vəziyyətdən qol-
ların bükülüb-açılması və qarın əzələlə-
rinin möhkəmləndirilməsi üzrə müvafiq 
normativlərin yerinə yetirilməsi üçün 
turnik və döşəklərdə uşaqlar hərəkətlə-
ri uğurla yerinə yetirirdilər. Bütün idman 
hərəkətlərində uğurlu nəticə göstərən 44 
nömrəli tam orta məktəbin şagirdlərinə 
sonda “qızıl” stikeri olan sertifikatlar təq-
dim olundu.

Əlavə edək ki, gimnastika hərəkətlə-
rində “Sağlam həyat” günlərində ədaləti 
Atletika və Gimnastika federasiyalarının 
hakimləri –Kamal Əhmədov, Sevda Əli-
zadə, Sadıq Sadiqov, Heydər Yaqubov, 
Aysu İmanzadə , Teymur Zəkiyev, Alla 
Timofeyeva, Səbinə Xairova, Ruslan Qu-
liyev qoruyurdular. 

Elçin AĞAMİRZƏ,  
“Xalq qəzeti”

Yeni araşdırmada elm adamları yadplanetli həyatın 
mövcud ola biləcəyinə dair yeni bir ehtimalı araşdırıblar.
Güman edilir ki, “qravita-

siya kilidi” adlanan yeni fe-
nomen bəlkə də həyatı dərk 
etmək üçün əlverişli şərait 
yarada bilər. 

Məlum olduğu kimi, Yer 
və Ay bir-birinə bağlıdır və 
biz Yerdən baxanda həmişə 
Ayın eyni tərəfini görürük. 
Bu fenomen, əslində, kai-
natda çox yayğındır və indi 
alimlər belə sistemlərdə 
yad planetli həyatı axtarırlar.

Yeni araşdırmada astro-

nomlar ekzoplanetin işıqlı 
və qaranlıq sahələri arasın-
da yerləşən “terminator zo-
nalarında” yerdənkənar hə-
yatın mövcud ola biləcəyini 
irəli sürürlər. Bu ərazilərdə 
daimi toranlıq hökm sürdü-
yündən temperaturun yük-
sək  olduğu gözlənilmir. 

Kaliforniya Universite-
tindəki tədqiqatın aparıcı 
müəllifi, astrofizik Ana Lobo 
verdiyi açıqlamada bildirib: 
“Planetlərin daimi gündüz 

və gecə tərəfi var. Gündüz 
tərəfində qızmar, yaşayış 
üçün əlverişli olmayan, 
gecə tərəfi isə buzlu və ya-
şayış üçün potensial yerdir”.

Astrobioloqlar tez-tez 
okean dünyalarına diqqət 
yetirərək araşdırmalar apa-
rırlar.  Çünki su həyatın 
vacib olan tərkib hissəsidir. 
Lakin Lobo və komanda 
üzvləri həyat üçün su qədər 

əhəmiyyətli ola biləcək yeni 
kəşflər etmək istəyirlər: “Biz 
geniş okeanlara malik olma-
yan, lakin gölləri və ya digər 
kiçik maye su hövzələrinə 
malik ola biləcək planetlərə 
diqqəti cəlb etməyə çalı-
şırıq. Bu iqlimlər, əslində, 
çox perspektivli ola bilər”, – 
deyə o bildirib. 

Səadət RZAYEVA,  
“Xalq qəzeti”

Nəvainin Nizami sevgisi
“Facebook” sosial şəbəkəsindəki 
maraqlı qruplardan biri də 
“Çağdaş Azərbaycan”dır. Bu 
qrupun üzvləri tez-tez maraqlı 
yazıları ilə diqqət çəkirlər. Əlişir 
Əhmədli adlı qrup üzvünün – 
gəncəli səyyahın dahi Nizami 
Gəncəvi haqqında kontenti də bu 
sıradandır. 

Onun kimliyi ilə maraqlanarkən öy-
rəndik ki, Əlişir Əhmədli özü də gəncə-
lidir və səyyah kimi tanınır. Hələ gənc 
yaşlarından iki dəfə dünya səyahətinə 
çıxıb, 2 il 22 gün ərzində keçmiş SSRİ, 
Şərqi Avropa və Yaxın Şərq ölkələrini 
qarış-qarış gəzib. Müasir dərviş sə-
yahətlərdən əldə etdiyi xatirə əşya-
larından və artefaktlardan ibarət ev 
muzeyi də yaradıb. Uzun illərdən bəri, 
boynundan asdığı və səyahətlər boyu 
ayrılmadığı şeyx Nizami Gəncəvinin 

şəklini isə göz bəbəyi kimi qoruyur. 
Onun “Nizami nurlu səyahət” adlı kitabı 
da var. Müəllifin yeni kontentini təqdim 
edirik. 

“Özbəklərdə Şeyx Nizami Gəncəvi 
həzrətlərinə (1141-1209) olan hörmət 
və ehtiram, əsasən, Mir Əlişir Nəvai 
həzrətlərindən (1441-1501) qaynaqla-
nır. Çünki, Nizami Gəncəvini Əlişir Nə-
vai qədər sevib mədh eyləyən ikinci bir 
şair olmayıb. Əlişir Nəvainin “Xəmsə”-
sinə daxil 5 poemanın hər birində “Al-
lahın mədhi”, “Peyğəmbərin mədhi”ilə 
yanaşı “Şeyx Nizaminin mədhi”də var-
dır. Aralarındakı yaş fərqi 300 il olma-
sına baxmayaraq, Əlişir Nəvai Nizami 
Gəncəvini özünün ustadı bilmiş və 
ömrünün sonuna qədər də bu bağlılığa 
sadiq qalmışdır. Allah hər iki dahimizə 
qəni-qəni rəhmət eləsin!”

Onu da qeyd edək ki, statusa yazı 
ilə bərabər bir şəkil də qoyulub və altın-
da yazılıb: Solda mürşid Şeyx Nizami 

Gəncəvi, sağda mürid Mir Əlişir Nəvai 
(qədim miniatür).

Əli NƏCƏFXANLI,  
“Xalq qəzeti”

Bir neçə gün əvvəlin söhbətidir. Səhər saat doqquz radələri olardı. “Bülbül” 
prospekti 30-da – “Xalq qəzeti” redaksiyasının yerləşdiyi doğma ünvana 
çatmaq üzrəydim. 

Hamımızın șəhəri...

Yaxınlıqdakı supermarketdən 35–
38 yaşlarında bir nəfər çıxdı və əlin-
dəki siqaretin nazik cığara örtüyünü 
çıxarıb atdı. İstədim onu götürüb bir 
neçə metr aralıdakı zibil qabına atım. 
Ərindim. Baxışlarım həmin şəxsə tərəf 
yönəlmişdi. Bir neçə addım atdıqdan 
sonra o, addımlarını bir qədər yavaşıt-
dı. Alışqanını çıxardı. Görünür, siqaret 
çəkməyə hazırlaşırdı. Bir neçə addım 
da irəli gedib, bu dəfə siqaretin qapağı-
nın altındakı kağız örtüyü çıxarıb hün-
dürlüyü təqribən 80-90 santimetr olan 
artırmanın  üstünə qoydu. 

Mən onun arxasınca gəlirdim. Ara-
mızda cəmi 3–4 metr məsafə vardı. 
O, sanki, mənim çox da kəskin olma-
yan, amma hər halda ağsaqqalcasına 
qınayıcı baxışlarımı kürəyində hiss 
edib geriyə boylandı. Bir anın içində 
baxışlarımız toqquşdu. Ayaq saxlayıb 
geri qayıtdı, bir neçə saniyə qabaq 
artırmanın üstünə qoyduğu əl içindən 
balaca kağızı götürüb yaxınlıqdakı zibil 
qutusuna atdı və ani olaraq mənə tərəf 
boylanıb gülümsündü. 

Mən bunu üzr istəmək jesti kimi 
qəbul etdim və səhvini anladığı üçün 
ondan razı qaldım. Əlimi cibimdən 
çıxarıb sinəmin üstünə qoydum və ba-
şımı razılıq əlaməti olaraq azca aşağı 
endirdim. O da başını hörmət əlaməti 
olaraq yavaşca tərpətdi. Nə mən, nə 
də o, dinib-danışdıq. Zatən, buna artıq 
ehtiyac da yox idi. 

O, bir neçə saniyədən sonra yeraltı 
keçidə düşüb sonra gözdən itdi. Mən 
isə iş yerimin qarşısındakı uca çinar 
ağacına baxıb fikrə daldım. Düşündüm 
ki, görəsən, bu qollu-budaqlı ağac dil 
açıb danışmalı olsaydı, nə deyərdi? 

Bəlkə də belə deyərdi:
– Ey, doğma Bakımızın əziz sakin-

ləri! Gəlin, şəhərimizi təmiz saxlayaq, 
onu dünyanın ən səliqəli şəhərlərindən 
birinə, lap elə birincisinə çevirək... 

Bu zaman yeraltı keçiddən çıxıb 
redaksiyaya tərəf gedən iş yoldaşım, 
tanınmış jurnalist Zərifə Bəşirqızını 
gördüm. Yeni iş günü başlayırdı...

M.HACIXANLI, “Xalq qəzeti” 

